
Denboraren makina
N a g o r e  I r a z u s t a b a r r e n a

2010EKO URTARRILAREN 17A

Orratzetatik zintzilik
LONDRES, 1859KO IRAILAREN 7A. Westminste-
rreko dorreko erlojua martxan jarri zuten.
Orduan munduko erlojurik handiena eta
zehatzena zen eta oraindik planetako ezagu-
nenetakoa da. Big Ben esan ohi zaio, baina
izen hori okerra da,
Big Ben, berez,
hamahiru tonako
kanpaiaren izena
baita. Askok uste
dute erloju horrek
erabakitzen duela zer
ordutan bizi garen,
baina hori ere ez da
zuzena: Parisko Pisu
eta Neurri Bulegoak
du 50 herrialdetan
ordu ofiziala zehaz-
teko ardura.

Londresen bertan,
Zientzia Museoko
kontserbatza i leek
erloju moderno baten
irudirik zaharrena
topatu zuten, joan
den urrian, non eta
1560ko margolan batean. Baina eguneko zer
unetan gauden jakiteko grinak 450 urte baino
gehiago ditu.

Denbora neurtzeko modurik errazena
eguzkiari erreparatzea izan zen Historiaurrean
eta Antzinaroan. Baina, zer egin gauez, eguzki-
rik ez denean? Egiptoarrek klepsidra izeneko
urezko erlojuaren bidez gainditu zuten ozto-
poa. Klepsidra zeramikazko ontzia zen, oina-
rrian zulo bat zuena; zulotik likidoa abiadura

jakinean irteten zen, aurrez ezarritako denbora
tartean. Erromatarrek kandelak erabiltzea
nahiago izan zuten: kontsumitutako kandela
puska bakoitza gauaren zati bati zegokion.
Harea erlojuen jatorria, berriz, ez da ezaguna.

Batzuek diote erro-
matarrek asmatu zute-
la, baina Erdi Arora
arte ez zen nagusitu.
Dena den, Erdi Aroan
tramankulu mekaniko
konplexuagoak asma-
tu zituzten ordua
zehazteko. Eta Gali-
leoren ekarpenei esker
lehenengo pendulu
erlojua asmatu ahal
izan zen.

Ordulariak indus-
trializazioarekin bate-
ra mekanizatu eta
unibertsalizatu ziren.
Lan erritmo berrian,
ez zen aitzakiarik
lanera berandu iriste-
ko. Baina eskumutu-

rrean lotutako erlojuak ez ziren XX. mendera
arte iritsi. Alberto Santos Dumont hegazkin
pilotu brasildarrak egin zuen lehena, eta Car-
tier etxeak merkaturatu.

Egun, erlojuak nonahi dauzkagu eta den-
bora neurtzeko obsesioa absurduraino era-
man dugu zenbait kasutan: Long Now izene-
ko fundazioa datozen 10.000 ur tetan
zehaztasun osoz funtzionatuko duen erlojua
diseinatzen ari da.

ALBERT CAMUS (1913-1960) idazle
eta filosofoaren arrastoak frantziar
ospetsuen Panteoira eramatea pro-
posatu du Nicolas Sarkozy presi-
denteak, Nobel saridunaren herio-
tzaren 50. urteurrena bete berri
denean. Idazlearen seme-alabek
harriduraz hartu dute Camusen
hilobia aldatzeko proposamena.

Batetik, aitari omenaldia egin nahi
izatea eskertzen dute. Baina zalan-
tzak dituzte omenaldirik egokiena
ote den, aita beti handikeria eta
ospea saihesten ahalegindu baitzen.
Sarkozyren protagonismorako
grina ezagun dute, eta presidenteak
ekitaldia bere onurarako erabil
dezakeela uste dute.

Arrastoak
Nor da protagonista? Camus ala Sarkozy?

150 urte bete
berri dituen Big
Ben munduko
ordularirik
ospetsuena da,
baina Harold
Lloyden Safety
Last filmeko hau
da zinemako
ezagunena.


